ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ՆՈՅԵՄԲԵՐԻ 24-Ի N 2093-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ


1. Ընթացիկ իրավիճակը և իրավական ակտի ընդունման անհրաժեշտությունը
Նախկինում, մարզպետարանի կարգավիճակ ունեցող Երևանի քաղաքապետարանի կողմից (հիմնականում` 1990-ականների կեսերից մինչև 2005թ.) ՀՀ հողային օրենսգրքի 60-րդ հոդվածով սահմանված հողամասերի կազմում ընդգրկված և ֆիզիկական ու իրավաբանական անձանց օգտագործման իրավունքով տրամադրված հողամասերի մասով կնքվել են գործողության տարբեր ժամանակահատվածով պայմանագրեր:
Տարբերվում են նաև կնքված պայմանագրերի դրույթները: Այսպես, պայմանագրերի մի մասով նախատեսված է վարձատուի պարտավորությունը պայմանագրի գործողության ժամկետի ավարտից հետո վարձակալի հետ որոշված գնով ձեռք բերել հողամասի վրա վարձակալի կատարված անբաժանելի բարելավումները (խոսքը գնում է մեկ տասնյակից ավել միլիարդ դրամի մասին): 
2005 թվականին ընդունված «Հայաստանի Հանրապետության քաղաքացիական օրենսգրքում լրացումներ և փոփոխություններ կատարելու մասին», «Հայաստանի Հանրապետության հողային օրենսգրքում լրացումներ և փոփոխություններ կատարելու մասին» ՀՀ օրենքների կիրառկումն ապահովելու նպատակով ՀՀ կառավարության կողմից 24.11.2005թ. ընդունվել է N 2093-Ն որոշումը, որի 5-րդ կետով սահմանվել է, որ ՀՀ հողային օրենսգրքի 60-րդ հոդվածով սահմանված հողամասերի կազմում ընդգրկված պետական և համայնքային սեփականություն հանդիսացող հողամասերի վարձակալության կամ անհատույց (մշտական) օգտագործման պայմանագրերի գործողության ընթացքում կամ դրանց գործողության ժամկետներն ավարտվելուց հետո դրանք կարող են երկարաձգվել առավելագույնը մինչև 2015 թվականի դեկտեմբերի 31-ը:
ՀՀ հողային օրենսգրքի 118-րդ հոդվածի 4-րդ կետի համաձայն` «սույն օրենսգիրքն ուժի մեջ մտնելու պահից մինչև սույն օրենսգրքի ընդունումը նախկին Հողային օրենսգրքով նախատեսված հողամասերի նկատմամբ մշտական և ժամանակավոր (կարճատև և երկարատև) օգտագործման իրավունք ունեցող անձինք, այդ թվում` մասնավորեցված (սեփականաշնորհված) իրավաբանական անձինք, օրենսդրությամբ սահմանված կարգով հատկացված հողամասերի նկատմամբ ձեռք են բերում վարձակալության իրավունք` տվյալ հողամասի հողի հարկի դրույքաչափին հավասարեցված տարեկան վարձավճարով և սույն օրենսգրքով սահմանված ժամկետներով, առանց հողամասի չափերի փոփոխման:
Սույն կետի ուժով ձեռք բերված վարձակալության իրավունքը վերագրանցման ենթակա չէ:»
Առկա են դեպքեր, երբ ՀՀ կառավարության որոշումների հիման վրա օտարված իրավաբանական անձանց պատկանող շենքով, շինությունով զբաղեցրած հողամասը   ընդգրկված է եղել ՀՀ հողային օրենսգրքի 60-րդ հոդվածով սահմանված հողամասերի կազմում: Առկա են նաև ՀՀ հողային օրենսգրքի 118-րդ հոդվածի 4-րդ կետով նախատեսված այլ դեպքեր: 
Նոր ժամկետով վարձակալության պայմանագիր կնքելիս համաձայնագրում կնախատեսվեն ՀՀ կառավարության 24.11.2005թ. N 2093-Ն որոշման 6-րդ կետի դրույթները` օգտագործման իրավունքով տրամադրված հողամասի վրա վարձակալի կատարված անբաժանելի բարելավումները չհատուցելու վերաբերյալ: 
Բացի այդ, կարգավորված չէ 2015 թվականի դեկտեմբերի 31-ից հետո գործողության ժամկետը լրացող պայմանագրերի հետ կապված հետագա խնդիրը: 
Բացահայտված վերոհիշյալ խնդիրների լուծման անհրաժեշտությամբ պայմանավորված ներկայացվում է «Հայաստանի Հանրապետության կառավարության 2005 թվականի նոյեմբերի 24-ի N 2093-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագիծը։


2. Առաջարկվող կարգավորման բնույթը
Նախագծով առաջարկվում է ՀՀ հողային օրենսգրքի 60-րդ հոդվածով սահմանված հողամասերի կազմում ընդգրկված պետական և համայնքային սեփականություն հանդիսացող հողամասերի վարձակալության կամ անհատույց (մշտական) օգտագործման պայմանագրերի գործողության ընթացքում կամ դրանց գործողության ժամկետներն ավարտվելուց հետո դրանք երկարաձգվել առավելագույնը մինչև 2030 դեկտեմբերի 31-ը, ընդ որում` համաձայնագրերը կարող են կնքվել միայն հաշվի առնելով համայնքի (բնակավայրի) գլխավոր հատակագծով, քաղաքաշինական գոտիավորման նախագծով, հողերի օգտագործման սխեմայով և համայնքի զարգացման ծրագրերով սահմանված պահանջները և սահմանափակումները:  


3. Նախագծի մշակման գործընթացում ներգրավված ինստիտուտները, անձինք և դրանց դիրքորոշումը
Նախագիծը մշակվել է Երևանի քաղաքապետարանի աշխատակազմի իրավաբանական վարչության կողմից: 

4. Ակնկալվող արդյունքը
Նախագծի ընդունմամբ կապահովվեն ՀՀ հողային օրենսգրքի 118-րդ հոդվածի 4-րդ կետով նախատեսված դեպքերում վարձակալության իրավունք ձեռք բերած անձանց իրավունքները, ինչպես նաև կկարգավորվեն օգտագործման իրավունքով տրամադրված հողամասի վրա վարձակալի կողմից կատարված անբաժանելի բարելավումների չհատուցման հետ կապված խնդիրները։


Երևանի քաղաքապետ                                                                
Տարոն Մարգարյան
